Нигъмәтулин Хәкимулла Нигъмәтулла улы турында
АВТОБИОГРАФИЯ
   Мин , Нигматуллин Хакимулла Нигматулла улы , үземнең хезмәт биографиямне 1948 елда Балыклы башлангыч мәктәбендә башладым . Мәктәп өч класс комплектлы , коллектив бик тату . Мәктәп мөдире Нуриев Габидулла абый Бөек Ватан сугышын үткән , тәҗрибәле , шул ук вакытта кешелекле укытучы һәм оештыручы иде. 1949 елның 9 августында шул мәктәптә 7 ел укытучы булып эшләгән Яниль кызы Абдуллина Мәгъмүрә белән  тормыш корып  җибәрдек . Хәзерге  вакытта  4 балабыз һәм 6 оныгыбыз бар. 

   1950 елның  апрель  башында действительный хәрби хезмәткә чакырылдым һәм 1953 елның декабрь башына кадәр  Мәскәүдә  зенит– артиллерия  частендә хезмәт иттем. Хезмәтемнең  күпчелек өлешен полк штабында  секретный часть  начальнигы булып хезмәт иттем.

  Хәрби хезмәттән кайткач , 1954 елның ноябренә кадәр район ДОСАФ оешмасы председателе булып эшләдем . 1954 елның ноябрь башында КПСС райкомы карары белән Ленин исемендәге ( хәзерге “ Урал” ) партия оешмасына секретарь итеп  җибәрделәр . Анда 1957 елның августына кадәр эшләдем.

   1957 елның 1 сентябреннән Мәмәшир  башлангыч мәктәбендә укытучы булып эшли  башладым. Ул вакытта мәктәп 5 класс комплектлы иде. Ибраһимов Габделхак абый мәктәпнең мөдире. Ул бу эштә 1936 елдан бирле эшли иде инде. Беренче уку елында Ибраһимов Габделхак , Гайфуллина Сәлимә , Бариева Сәрия , Галимова Нәзирә һәм мин укыттык . Галимова  Нәзирә дә, минем шикелле Мәмәширгә кайтып беренче елын эшли башлаган иде. Миңа 1 класс туры килде. Класста 25 укучы.

   Габделхак абый һәм Сара апа Ибраһимовалар 1936-37 уку елында Сәрдек мәктәбеннән килделәр . Габделхак абый  мәктәп мөдире , Сара апа укытучы булып килде . Ул вакытта авыл  җирендә мәҗбүри башлангыч белем  законы гамәлдә булса да , бу закон Мәмәширдә  оешмаган иде. Габделхак абыйны авылда гомүми мәҗбүри башлангыч белемне  тормышка  ашырырга җибәргәннәр дә инде.

1936-37 уку елында , Габделхак абый килгәч, беренче класска укырга 1923-1928 елда  туганнарны  җыеп алдылар. Авылда мәктәп бинасы юк. Класслар нигездә үзәк урам- Түбәнеч урамында урнашкан иде. Юныс бай өендә - 2 класс ( иске медпункт) , Фатих бай өендә - 2 класс ( Рамазанов Минехәмәт нигезе ) , Закир бай өендә - 1 класс ( Хасанҗанов Наил кибете урыны) , Әхәт өендә - 2 класс  ( кибет артында ) , су буе  мәктәптә - 1 класс ( иске мәдрәсә  Шаяхкамов Илдусның бакча башы) , яследә - 1 класс ( хәзерге кибет урыны , өлешчә Шаяхкамов Илдус нигезе керә) Габделхак абыйны сугышка  киткәс , Сара апа алыштырды. Сугыштан соң  партоешманы ныгытабыз дигән булып мәктәпкә зав. Итеп Азин Илья Николаевич 

1936-38 ( С. Чура керәшене) дигән кешене  китергәннәр иде. Ул эчәргә яратучы иде , аннан беркемдә игелек күрмәде. Өч ел чамасы эшләгәч, аны  җибәрделәр һәм Габделхак абый  яңадан мәктәп җитәкчелегенә кайтып , 1960 елда , 62 яшендә лаеклы ялга китте.

    Сара апа авылда иң абруйлы укытучылардан иде. Кырыс , таләпчән. III-IV  классларда Сара апада  укыдым . Укыту – тәрбия эшендә озак эшләгән һәм  яхшы  нәтиҗәләргә  ирешкән өчен 1948 елда аны Ленин ордены белән бүләкләделәр. Ә ул вакытта үзем дә укытучы булып эшли башлаган идем инде. Сара апаны олы бүләге белән  тәбрикләгәнем хәтеремдә.

    1960 елда  Ибраһимов Габделхак абый пенсиягә киткәч , мәктәпне мин кабул итеп алдым . Ул вакытта укулар мәчет мәктәптә һәм Әхәт өендә алып  барыла иде. 1960-61 уку елында Нигматуллин Хәкимулла , Галимова Нәзирә , Мөбәрәкшина Гафифә , Файзрахманова Әлфинур һәм Ильясова Рашидәләр укыттык. 1962 елның 1 сентябреннән укытырга Гильметдинова Мәдинә килде.

1962-63 уку  елында барлык классларда  рус телен аерым  укытучы укыта башлады . Рус теле укытучысы булып керәшен кызы Мамакова Зоя  Николаевна килде. Ул бик йомшак телле , үз эшенә бирелгән , бик тә тырыш укытучы иде. Махсус белеме юк , әмма  тумыштан укытучы булып туган диярсең . Ул дүрт ел укытканның  соңында китеп барды. Класс  җитәкчеләре рус телен укытмасалар да аларга хезмәт хакы сәгать челтәре буенча тулысынча түләнде. 1966 елның январеннан укытучылар коллективына  Валиева Нурҗиһан килеп кушылды. Ул авылга яшь  килен булып төшкән иде. РОНО белән сөйләшеп бер классны икегә бүлеп аңа урын бирдек. Нурҗиһан килү белән мәктәп 6 класс комплеклыга  әйләнде. Мәктәптә бик тә тату , эшлекле коллектив тупланды. Пионер эше белән Фәйзрахманова Әлфинур җитәкчелек итте. Ул һәртөрле кызыклы чаралар уйлап табарга бигрәк тә оста иде.  Иптәшләр , мин шундый нәрсә  уйлап таптым , сез нәрсә диярсез “,- дип килеп керер иде мәктәпкә Башкалар  аны  күтәреп алалар һәм  мәктәптә һич уйламаган кызыклы чаралар оештырыла иде.

Башлангыч класс укытучылары бик тә тырыш , эзләнүчән , инициативалы укытучылар булып истә калган. Бу  чорны мин әле бүген дә сагынып искә алып яшим . Дәресләрнең нитиҗәлелеген күтәрү , укучыларда белемгә кызыксыну уятуда төрле алымнар кулланып эшләдек . “ 5” ле билгесе алган һәр укучының алдына кечкенә флажок куя торган булдык . Бу чараның тәэсире бик зур булды. Укучының алдында флажок тормаса , аңа иптәшләре көлеп карый башладылар. Ләкин тора бара бу укучыларны туйдырды.  Яңа ысул уйлап табарга кирәк булды. Анысы да табылды. Һәр бишле саен укучының дәфтәр тышына йолдызчык ябыштыра башладык. Укытучыдан  бу никадәр хезмәт сорый, йолдызчыкларны кисәргә махсус кызыл кәгазь юк. Укытучы гади кәгазьне буяу карандашы белән буйый , аннан соң гына зур пөхтәлек белән , кләен чыгармыйча ябыштыра. Моны  барлык башлангыч класс укытучылары да эшләделәр. Алар белән  эшләгән чорымны аларга рәхмәт хисе белән сагынып искә алам.

   1963 елда Мәмәшир башлангыч мәктәбен 8 еллык итеп үзгәртү фикере барлыкка килде. Бу фикерне беренче булып Мәчкәрә 8 еллык мәктәбе директоры Самигуллин Наумир күтәрде. Моның өчен   Мәчкәрә  8 еллык мәктәбен урта мәктәп итү кирәк иде. 1938-39 , 1939-40, 1940-41 уку елларында Мәчкәрәдә  урта мәктәп булды. Ул сугыш башланыр алдыннан бер генә чыгарылыш ясап калды. Бу иң беренче чиратта  Мәчкәрә  мәктәбенең  булган  традицияләренә кире әйләнеп кайтуы булса , икенчедән яшьләргә урта белем  алуны  җиңеләйтәчәк иде. Мәмәширдә сигезьеллык мәктәп  ачмаганда Мәчкәрә мәктәбенең булган  биналары урта  мәктәпне  сыйдырмый иде. Мәмәширнең үзенә дә сигезьеллык мәктәп кирәк. Укучылар саны күп. Мәчкәрәгә йөреп уку  җиңел түгел . Бигерәк тә язын сулар ташыгында һәм көзге пычрак, яңгырлы көннәрдә.

   Мәктәп төзү эше  баштан ук авыр барды. Иң алда колхоз һәм партоешма җитәкчеләре бу фикерне якламады. Чөнки бу алар өчен артык мәшәкать иде. Мәктәпне сигезьеллык  итү өчен бина җитми , мәчет- мәктәп һәм Әхәт өе генә сыйдырмый . Сигезьеллык мәктәп кирәклеген иң беренче чиратта ата- аналарга сеңдерергә кирәк иде. Моны шулай эшләдек тә. Халыкта шушы фикер уянгач , аны туктатуы авыр була. Авылда шушы мәсьәләгә багышланган берничә җыелыш булды Халык мәктәп төзү мәсьәләсен кайнар яклады , райком , райисполком һәм мәгариф министрлыгына мөрәҗәгать кабул итте. 1963 елның августында республика мәгариф министрлыгының инспекторы Уразаева килде һәм мәктәпне сигезьеллык итеп үзгәртергә хәер- фатиха биреп китте.

    Мәктәпнең  урынын сайлаганда  фикер каршылыгы килеп чыкты . Колхоз җитәкчеләре мәктәпне “ әртил өстенә” төзүне таләп итте, башка урыннан җир бирмибез диделәр . Ә мәктәпне авылның урта тирәсенә төзергә кирәк иде. Мәсьәлә район землемеры Ахсанов Аркадий Ильич катнашы белән уңай хәл ителде һәм җитәкчеләр хәзерге урыннан җир бирергә ризалаштылыр.

1963 елның февраль  аенда мәктәп бинасын төзү эшенә керештек. Тау башы мәчетен һәм яслене сүтеп ташыдык. Төзи  башлагач та эш авыр барды.

         Ниһаять , 1966-67 уку елын сигезьеллык мәктәп булып башлап җибәрдек. Укытучылар коллективы түбәндәгеләр тупланды: Мәчкәрәдән Абдуллин Мәһмүт , Сабирҗанов Фатхрахман , Мөтигуллин Галимулла , Туенбаш сигезьеллык мәктәбеннән Ваһапов  Әмир , Сәйфуллин Әлфия кайттылар , Мәчкәрә ярдәмче  мәктәбеннән Хисамова Мәгъфирә кайтты. Беренче елны эш түбәндәгечә бүленде :

1. Нигматуллин Хәкимулла – директор , тарих укытучысы.

2. Абдуллин Мәхмүт  - завуч , физика- математика укытучысы.

3. Галимова Нәзирә - математика укытучысы

4. Сабирҗанов Фатхрахман – татар теле

5. Файзрахманова Әлфинур – рус теле

6. Сайфуллина Әлфия – рус теле

7. Мөтигуллин Галимулла – химия- биология

8. Каюмов Әмир – хезмәт – физкультура

Хисамова Мәгъфирә , Мубаракшина Гафифә , Валиева Нурҗиһан  , Гильметдинова Мәдинәләр башлангыч классларда укыттылар. Галимова Нәзирә белән Файзрахманова Әлфинур башлангыч класстан югары классларга күчтеләр.

   Беренче уку елы бик авыр булды. Мәктәптә 252 укучы . Тәрәзәләрнең эчке каты юк. Мичләр , гомүмән , җылыту системасы юк. Көннәр суытканчы бер сменага укыттык та , суыткач ике сменага күчтек . Колхоз котельный һәм эчке  тәрәзәләрне эшләүдән баш тартты. Аларны соңыннан эшләп чыгарга туры килде. Ул вакытта колхоз идарәсе , авыл советы да Күкшелдә. Мәктәп төзелеше артыннан язгы каникулда 9 көн рәттән Күкшелгә иртәнге 6 га нарядка  җәяүләп менгәнем хәтердә. Кечкенә генә йомыш өчен дә Күкшелгә авыл советына бухгалтериягә җәяүләп менәсе иде.

    1967 елда мәктәптә ат алдык , Сәрдекбашта колхоз рәисе  Гарифуллин Галимулла булышты. Атлы булу зур  шатлык булды. Чөнки  ул чорда Кукмарага ат белән йөри идек. Укучыларны олимпиадаларга , төрле ярышларга ат белән алып барасы иде.

    Мәктәп 8 класс – комплектлы , 252  укучылы булуга карамастан , бер төрле өстәмә штатлар юк. Хәтта  пионервоҗатый да юк . Бу әшне Заһидуллина  Гөлфаниягә йөкләдек. Ул  пионервожатый эшенә зур җаваплылык белән карады. Үзем дә пионер  сборларында катнашырга тырыша идем. Зур хәзерлек һәм дулкынландыргыч итеп уздырылган пионер сборлары әле дә күз  алдымда. 1968 елда Арча  педучилищесен тәмамлап Заһидуллина Гөлфания белән бергә Сабирҗанова Мәдинә килде.

    1971 елда Сабирҗанова Мәдинә кияүгә чыгып Яр Чаллыга күчеп киттеләр. 1971 елның 1 сентябреннән рус теле укытырга Гараева Сәлимә кайтты. Кайту белән аңа  җәмәгать тәртибендә библиотека эшен тапшырдык. Шушы елдан башлап пионер эшен Гөлфания белән икәүләп чиратлашып алып бардылар . Сәлимә библиотека эшен дә , пионер эшен дә зур җаваплылык белән башкарды.

   Мәктәптә чит тел  буенча махсус укыган кеше булмады. Шунлыктан немец телен укытуны төрле  иптәшләргә биреп карадык , нәтиҗәсе канәгатьләнерлек түгел иде. Соңрак  немец телен Сайфуллина Әлфиягә бирдек һәм уңдык та. Беренчедән Әлфия  мәктәптә һәм педучилищеда немец телен үзе яхшы үзләштергән , гади генә итеп әйткәндә , көчле укытучыга туры килгән булган . Немец  теле дәресләре методик таләпләргә җавап бирерлек итеп укытыла башлады. Укучылар да , әти-әниләр дә канәгать калдылар.

    Мөтигуллин Галимулла Мәчкәрәдә лаборант булып эшли һәм берничә сәгать география дәресе алып бара һәм КДУ да тарих факультетында читтән торып укый иде.Ул безгә хтмия – биология укытырга кайтты. Аңа бу фәнне башта үзенә үзләштерергә , аннан соң гына укытырга туры килде. Ләкин Галимулла тырышты , зарланган чаклары булса да. Галимулла зур  җәмәгать эше алып  барды. 20 ел буена берөзлексез мәктәптә  полит укуга җитәкчелек итте. Моннан тыш, ул актив лектор да иде , һәр елны халык  арасында 14-15 мәртәбә төрле темаларга  лекцияләр  белән чыгыш ясады.

   Сигезьеллык  оешу белән мәктәп яны  тәҗрибә участогын Сабирҗанов Фатхрахман алып барды. Кәлшә үстерү өчен парник юк , кое юк. Алар соңыннан гына  булдырылдылар. Беренче елны Гафифә белән Фатхрахман  кәлшәләрне үзләренең өйләрендә - тәрәзә төпләрендә үстереп алып килеп  утырттылар. Арткан кәбестә , помидор кәлшәләрен сатып спецсчетка 120 сумнан артык акча керттеләр. Җәй буе участокка эш кайнады. Яшелчәгә суны Хәертдин  коесыннан укучылар көянтә- чиләк белән ташып сиптеләр. Көзен гаҗәеп яхшы уңыш җыеп алынды. Артык яшелчә  сатып  спецсчетка хәйран гына акча эшләдек. Фатхрахман тынгысыз йөрәкле , инициативалы укытучы иде. Тетрәндергеч хәл – 1981 елның 26 июлендә коточкыч фаҗига – Фатхрахман вафат булды. Ул мәгънәсез үлем белән китте. Фатхрахманның  вафаты зур фаҗига һәм  зур югалту булды. Коллектив инициативалы , иҗади эшләүче укытучысын югалтты.

   Фатхрахман вафатыннан соң  татар телен Хәйруллина Миңсылу укыта башлады . Ул моңа кадәр озайтылган көн группасында тәрбияче иде. 1981 елның 1 сентябреннән хезмәт һәм физкультураны   укытырга  Сабирҗанов Ринат кайтты. Аңарчы  төрле  елларда Самигуллин Рамил һәм Шагеев Расим  эшләп  алдылар Сабирҗанов Ринатны озакламый хәрби хезмәткә чакырдылар. 1982 елдан хезмәт  һәм физкультураны укытырга Мәчкәрә мәктәбеннән  Исмагилов Мансур кайтты.

     1979 елның июль  башында Мәмәшир белән Тәмәй

 “ Татарстан” колхозыннан аерылды, “ Үрнәк” исемендәге колхоз барлыкка килде “ Татарстан” колхозында  өч сигезьеллык мәктәп булса , “ Үрнәк” тә без үзебез генә һәм безгә карата колхозның игътибары да артты.

    1980 елның  июнь аенда Мәмәширдә авыл советы оешты . Аның председателе булып , моңарчы Ядегәр сигезьеллык  мәктәбендә директор булып эшләгән Галимов Фаиз  кайтты. Авылда авыл советы булу минем эшне күпкә җиңеләйтте. Хәзер инде юк кына мәсьәлә өчен дә Күкшелгә менеп йөрисе бетте.

    Шушы елларда һәр колхозның үзәк авылында урта мәктәп булырга тиеш дигән  чыкты. Бу карар чыгу белән  урта мәктәп булырга  ашыкмадык. Чөнки бина сыйдырмый , янкорма яки яңа бина төзергә кирәк. Яңа бина төзү районнан тора. Ә районда безнең хакта бик  уйлаучы юк. Ник дигәндә бөтенләй мәктәпсез  колхозлар да бар , икенче колхозларның председательләре пробивнойрак. Ә безнең председатель Сафин Фаяз Гильмуллович  үги бала хәлендәрәк.

     Яңа мәктәп төзелүгә өмет калмагач , янкорма ясап , уртага әйләнү хәстәрен күрә башладык.

    Иске авылдан ике  алтышар почмаклы өй сатып алып шулардан  янкорма  эшләдек . Өч класс бүлмәсе һәм музей өчен бер бүлмә барлыкка килде. Шулай итеп 1986-87  уку елында сигезьеллык мәктәбебез  урта мәктәпкә әйләнде.

    Шул уку елында Мәчкәрә урта мәктәбеннән физика- математика укытучысы булып Галимуллина ( Нигматуллина) Әлфия кайтты. 1987 елда моңарчы авыл советы председателе булып эшләгән Галимов Фаиз химия- биология укытучысы булып килде. Урта мәктәп булуга өстәмә штатлар да бирделәр : организатор , пионервожатые , библиотекарь, лаборант , завхоз һәм ремонтчы. Организатор  итеп Заһидуллина  Гөлфәния билгеләнде. Вожатый Ганиева Фагилә , лаборант Ситдикова Гөлбикә  булдылар . Бәла аяк астында диләр , Абдуллин Махмүт мәктәпкә утын алып  кайтырга барганда трактор арбасы тәгәрмәче астында калып имгәнде. Аның урынына завуч кирәк булды. Һәрьяклап уйлашканнан соң  Галимуллина Әлфия кандидатурасына  тукталдык. РОНО  җитәкчеләре дә  безнең кандидатураны яклады. Ни өчен Әлфия, ә башка кеше түгел. Алмашка яшьләр килергә тиеш.  Әлфия яшь , үз фәнен яхшы белә , тырыш  һәм  эштә пунктуаль . Нәкъ завуч  өчен  кирәкле  сыйфатлар . Әлфия әйбәт  кенә эшләп китте . Эшкә  өлгер , эшләгән документлары пөхтә һәм  төгел. Ул кияүгә  чыгып декрет ялына киткәнче  генә  эшләде дә , аның урынына Мөтигуллин Галимулла килде.  

    Үземнең  эшчәнлегемдә  пионер- комсомол эшенә  аерата игътибар бирергә  тырыштым. Әле  күптән  түгел шактый еллар элек мәктәпне тәмамлаган иптәш  белән сөйләшергә туры килде. Укыганда бер нәрсә  белән дә аерылып тормаган бу иптәш үзенең мәктәп еллары , октябрятка ,  пионерга кабул иткән  чорларын шулкадәр сагынып сөйләде.

   “ Октябрят йолдызчыгы күренеп торсын дип , пальтоны  төймәләмичә кайттым “ , - дип  сөйли.

   Дружина сборларын клубта үткәрә торган идек. Мәктәптә урын тар , клубта иркен ,  уңай . Октябрятка , пионерга кабул  итүләр дә клубта үтте . Октябрятка һәм  пионерга керү баланың тормышында әһәмиятле вакыйга.  Аны мөмкин кадәр  тантаналы итеп үткәрергә кирәк. Бу чараларны  үткәргәндә клуб тулы халык була иде.

   Ә  укучыны  комсомолга  алу укучылар өчен генә түгел , укытучылар өчен дә , директор өчен дә  җаваплы эш. Укучы комсомолга керергә әзерләнгәндә эзләнә , күп укый , күп белергә тырыша. Күп сораулар белән  укытучысына мөрәҗәгать  итә. Шулай итеп бөтен мәктәптә кызу эш башлана. Райком комсомолда укучыларның әйбәт  җавап  бирүләре белән барыбыз да кызыксынабыз. Пионер һәм комсомол оешмаларының яхшы эшләве мәктәптә әйбәт тәртип һәм югары  өлгерешкә ирешүдә кирәкле шарт . Ул вакытларда һәр кызыл  датаны билгеләп үтә идек. Кызыл датага  багышланган сборлар үтә. Клуб тулы укучылар , ата – аналар була. Башта кызыл датага багышланган доклад була. Аннан соң укучылар көче белән концерт була.

    Һәр  классның  чиратлап концерт  белән чыгыш ясавы тәртипкә кергән иде. Болай эшләп  без берничә  максатны күз алдында тоттык. Беренчедән , концертертларда чыгыш ясап бала кыюлана , аның тормыш  позициясе активлаша , җаваплылык арта , тәртибе яхшыра. Икенчедән , баланың  сәләте үсә . Өченчедән , бу чаралар класстан тыш мәктәптән тыш чаралар буларак коллективка туплый , һәр укучы үз классы өчен янып- көеп йөри. Бала үзен җәмәгать урыннарында тотарга өйрәнә. Укытучысы да тырыша. Дүртенчедән , укучыларның чыгыш ясавы ата-аналар каршында үзенә күрә бер отчет та булып тора.

   Дөрес , бу эшләрне  хәзерләүгә бернинди катнашлары булмаса да клуб эшчеләре бик  тәфсилләп язып  отчетларына керттеләр һәм үзләштерделәр. Ә без аңа карап эшне  туктатмадык , чөнки безнең  эшебез яшьләрне тәрбияләү өчен , җәмәгать өчен файдалы иде.

1966-67  уку  елында укучыларга кайнар чәй  оештырып  булмады . Моның өчен  урыны да кирәкле инвентаре да юк иде. Ә 1967-68 уку елында укучылар өчен оештырылды. Ул чорда  буфетчица штатын Зур Сәрдек сельпосы тота , хезмәт хакын да  ул түлисе иде . Беренче буфетчы булып Габитова Нурзидә Галимулла кызы эшләде. Кайнар  чәйне оештыру өчен шартлары әле дә әйбәт  түгел , чәй хәзерләргә махсус урын юк. Котельныйда  титан урнаштырдык . Шунда  утын ягып суны кайнатып , чәй ясыйбыз. Коридорның бер  башына  бер өстәл һәм  өстәл  һәм   скамейка  куйдык. Ипине  Тәмәй пекарнясыннан  алып кайтабыз. Ул вакытта пекарняда  Күкшелдән Хәдичә белән Тәмәйдән Маһирә эшлиләр иде. Алар ипи- күмәчләрне шундый  уңдырып пешерәләр иде , ашап туймаслык. Хәзер андый итеп бер җирдә дә пешермиләр инде . Буфеттан конфет , прәннек, печенье , дәфтәр кебек әйберләр дә  сатып алырга мөмкин иде.

    Габитова Нурзидәдән соң буфетка эшкә Фаттахова Нурия килде. Аннан соң төрле  елларда Фаттахова Гүзәлия , Шакирова Роза , Самигуллина  Рәмзияләр эшләделәр . Исхакова Зөлфирә , Рәмзия бүгенге көндә дә эшлиләр.

   60 нчы еллар азагында аз комплектлы  мәктәпләрне бетерү башлады. Үз чиратында Тәмәй башлангыч мәктәбе дә ябылды. Күкшел авыл советы сессиясе карары белән Тәмәй башлангыч мәктәбе бинасы безгә бирелде һәм аны шул вакытта ук күчереп салдык . Ашханәне  шунда урнаштырдык. 1970 елдан башлап озайтылган  көн группасы эшли башлады. Аларга бер мәртәбә кайнар аш , ике мәртәбә кайнар чәй бирә идек. Ашханәнең махсус бинасы булу эшне күпкә  җиңеләйтте. Башта ризыкны газ плитәләрендә әзерли идек . Газ хәтәр , күп мәктәпләрдә газ шартлау очраклары булды. Шул сәбәпле , мәктәпләрдә газдан файдалану тыелды , электр плитәләренә  күчәргә  туры килде. Аларны тагын табасы-юнәтәсе булды.

   Озайтылган көн группасы балаларын ашату өчен дәүләт биргән акча бер балага 5 тиенлек туры килә иде. Билгеле 5 тиенгә баланы  ашатып булмый , калганын үзең табасың. Моның өчен мәктәп   участогында үстерелгән бәрәңге , кәбестә , суган һ.б. китә иде . Колхоз да ярдәм итте. Һәр   елны бушлай ит, бодай һәм борчак  алып килдек . Бодайны Күкшел тегермәненә алып менеп ярма ясый  идек . Соңыннан кайнар аш барлык укучылар өчен дә булды , укучылар түләп ашадылар. Барлык укучылар өчен дә кайнар аш әзерли башлагач , бер генә повар җитешми иде . Шуның өчен колхоз белән сөйләшеп , тагын бер кеше алдык. Моның өчен хезмәт хакын колхоз түләде.

1970-71 уку елыннан  мәктәптә озайтылган көн группасы эшли башлады. Беренче елны  ул ике группа булып , икенче елны өч группа булды. Хайруллина Миңсылу , Ахмадиева Роза , Самигуллина Рәйсә , Сәмигуллина Санияләр төрле елларда тәрбияче булып эшләделәр.

    Сигезьеллык булу коллектив  каршына яңа проблемалар куйды. Иң беренче  территорияне койма белән әйләндереп алырга кирәк иде. Материал юк,  тапсаң да акча күчереп бирмиләр . Ул  вакыттагы  лесоторговый директоры Самат Ахатович акча күчереп штакетник  һәм подтоварник  бирергә булды, рәхмәт аңа. Акчасын күчереп аларны ташыдык. Махсус группа юк . Шофер Хабибуллин Ханиф белән икебез төяп ташыдык . Материал булды , койманы тотасы  гына калды. . Ә эшчеләргә түләү өчен акча юк . Койманың кирәклеген аңлап бу эшкә ир укытучылар алындылар. Абдуллин Мәхмүт , Сабирҗанов Фатхрахман, Каюмов Әмир , Мөтигуллин Галимулла  дәресләрдән соң һәр көнне койма тоттылар, рәхмәт аларга. 1968 елның 1 октябренә мәктәптә фронталь тикшерү булды. РОНО  кешеләре авыл башында , ачык урында мәктәп күрергә әзерләнеп киләләр икән. Участокның койма белән әйләндереп алынганын күргәч , гаҗәпкә калдык ,- диделәр.

   Икенче проблема җиләк- җимеш бакчасы оештыру иде. Бу эшне Сабирҗанов Ф. Зур тырышлык белән башкарып чыкты . Башта участокның планын эшләдек. Кайда нәрсә утыртасын билгеләдек. Малмыж  питомнигыннан үсентеләр алдык . Аның өчен берничә мәртәбә  Малмыжга барырга туры килде. Транспорт юк. Анысы үзе бер проблема.

   Участокка алма , кара һәм кызыл карлыган утырттык. Алмадан уңа алмадык. Каравылчы юк , болай гына саклап бетереп булмый . Кереп урлап бетерделәр. Карлыганнан уңдык . Мәктәп ашханәсе өчен 2,5 ц га кадәр варенье ясадык , моннан тыш 2 т га кадәр саткан еллар булды. Авыл халкы  килограммын 1 сумнан үзе  җыеп ала ,  калганы Кукмара  пищекомбинатына  тапшырылды. Спецсчетка күп кенә акча керде. Анда  10 мең сумга кадәр акча торды. Шушы акчага төрле бәйрәмнәр үткәрдек , районга ярышларга барганда ашау- эчү өчен түли идек.

    1970 елда авылда телевизор күрсәтә башлады. Бөтен Мәмәширенә бер Рәҗәпов Нәби  абыйда телевизор  бар. Ул вакытларда үзәк телевидение телевизион дәресләр бирә иде һәм  миндә телевизор алу теләге уянды. Ләкин акча каян табарга һәм ничек алырга. Ул вакытта сатуда телевизор бик юк , булса да акча күчереп бирмиләр. Авылдаш һәм яшьтәш – сабакташ Саматов Якубка мөрәҗәгать иттем. Ул  Малмыжда райсоюз председателе урынбасары булып эшли иде. Ул  ярдәм итәргә булды. Счет алып кайттым , Кукмара банкы  үткәрде , ә Малмыжныкы үткәрми генә. Күп  йөри , ялына торгач , Малмыж да үткәрде. Шулай итеп , ничәмә- ничә мәртәбәләр Малмыжга  барып , “ Электрон –2 “ маркалы  телевизорны алып кайттым. Баруын бару , ә бит транспорт юк. Телевизорлы булу мәктәп тормышында зур вакыйга булды. Расписаниегә  телевизион дәресләр куя башладык. Моннан тыш һәр кичне мәктәп тулы халык телевизор карарга җыйнала. Кешеләрнең  дөрестән дә телевизор күрсәтәме , беләсе килә. Күрсәтсә үзләренең аласы бар. Телевизор әйбәт күрсәтә. Шулай итеп , 1970-71 елларда Мәмәшир халкының күбесе телевизор алды.

   Мәктәп һәрвакыт колхоз белән тыгыз элемтәдә яшәде. Әле башлангыч мәктәп вакытында укучылар , укытучылар басудан таш чүпләдек. Бу таш ферма төзелешендә фундамент өчен кирәк иде. Башлангыч мәктәп бәрәңге  чүпләүдә катнашты. Ул чорда бәрәңгене ат белән яралар , ат белән ташыйлар иде. Атлы эшчеләр бик теләп безгә киләләр иде. Чөнки укучылар кырмыска шикелле ат  чуманын бик тиз тутыралар, атлыга озак көтеп торасы юк. Хезмәт хакы да ташыган бәрәңгедән языла.

    Сигезьеллык булгач , райком  һәр мәктәпкә бәрәңге алу заданиесе  җиткерә иде. Мәктәп Уставы  буенча төрле максатларда укучыларны укудан бүлү тыела. Шуңардыр инде план- задание һәрвакыт телдән генә җиткерелде. Сигезьеллык булгач , бәрңге һәм чөгендер алуда катнашу тагын да зуррак булды. Бәрәңгедә эшләү аерата катлаулы һәм куркыныч . Класста тәртип саклавы җиңел , ә басуда укучы үзен иркен тота. Бигрәк тә эш булмаган вакытта . Колхозда эш һәрвакыт  уңай гына бармый. Я актарган буразнасы булмый , анысы булса , транспппорт булмый.  Укучылар кырда эшләгән вакытта  минем бөтен тынычлыгым бетә иде. Укучылар эштән туктагач кына иркен сулап куя идем.

    Мин эшләгән дәвердә укучылар колхозда бик күп эшләрдә катнаштылар. Ындырда ашлык суыру , салам эскертләү , печән җыю һ.б. Мин үзем дә ашлык чистарту , эскерт кую , печән җыю , хәтта сәнәк белән бәрәңге казуда да катнаштым.

   Минем чорда мәктәптә төзелеш һәм ремонт эшләре һәрвакыт хуҗалык ысулы белән алып  барылды. Хуҗалык ысулы белән эшләүнең нәрсә икәнен үзе эшләгән кеше генә белә. Иң беренче акча алу  мәшәкате башлана. Акчасын бирсәләр материалын эзли башлыйсың . Әле аны акча күчереп бирәләрме , юкмы. Инде барысын көйләдем дисәң , эш  транспортка килеп терәлә. Син машина юнәтеп барганчы , инде сатып та  җибәргән  булалар.

   Иң беренче эш итеп 1962 елда мәчет мәктәпнең түбәсен шифер белән яптык. Такта түбәсе туза башлады. Әгәр дә ул тузып беткәнче көтсәң , ул кадак тотмый башлаячак иде.

   Мәктәпкә ат алдык. Ябарга абзар , ашатырга  ризык юк. Тагын ир укытучылар эшкә керештеләр. Мәхмүт , Фатхрахман , Әмир , Галимулла утынын  чыгарып  утын  сараен ат абзарына көйләделәр . Аның беренче караучысы  Мөхлисуллин Әхми абый булды. Ике шимбә рәттән Әхми абый белән үзем  Иске авыл   болынына печәнгә бардык. Атка ике йөк печән булды Печәнне куярга урын юк. Аны Әхми абыйның печәнлегедә тоттык. Җәйгә чаклы , Иске авылдан Янников Александрның капкасын һәм ике абзары белән  лапасын алып кайтып кордык.

   1968 ел башы белән коелык каеннар алып , март аенда кое казыттык. Кое булу  участокта эшне күпкә җиңеләйтте. Шул ук елны мең литр  сыешлы су  савыты  алдык. Кое агачы тиз чери , 3-4 ел саен барысын алмаштырырга кирәк. Соңрак , Исмагилов Мансур цемент боҗралар  коеп бирде. Шуларны иңдергәч , кое мәңгелек булды. Башта  яшелчәгә сибү өчен суны балалар кул белән  әйләндереп чыгаралар иде. Бу бик тә хәтәр эш иде. Шундый хәл дә булып алды : участокта Хисамова Мәгъфирә дежур вакытта су чыгарганда Гатауллин Расихны кое кулы кага. Бәхеткә каршы  башындагы  җәрәхәте зур булмый . Әтисе берәзгәләп мәктәпкә килде дә, шуның белән эш бетте. Коега  урнаштыру өчен бик озак насос таба алмадык . Рәхмәт , Китәк кибетчесе Семен Александров  “Кама” насосы  табып бирде. Аны коега урнаштыргач , күңел тынычланып калды. 

   Мастерской Әхәт өендә урнашкан .Ә ул инеш буенда . Хезмәт дәресләренә анда барып йөрү уңайсыз. Әхәт өен күчерергә кирәк иде һәм аны күчереп тә куйдык.

   1978 елда мәктәпкә Газ-51 машинасы алдым . “ Татарстан” колхозыннан списать  ителгән машинаны 96 сумга ( металлолом хакыннан) сатып алдым. Списать ителгән  машинаның номеры булмый. Номерлы машинаны милициянең медвытрезвитель машинасын бирделәр. Машиналарның икесен дә мәктәп ишек алдына сөйрәтеп алып кайтып куйдык . Шофер булып Хисамиев Миннәхмәт эшкә керде .Ул ике искедән бер машина җыйды . Машиналы булу директорның эшен күпкә  җиңеләйтте. Машинага номер алу , учетка  кую зур проблемага әйләнде .  Балансында сигез берәмлек машинасы булган оешмага гына яңа машинаны учетка куялар. Монда ул вакыттагы милиция начальнигы Гаврилов Григорий Петрович булышты. Аның рөхсәте белән машинаны Мәчкәрә урта мәктәбе учетка куйдылар. Ә Мәчкәрә мәктәбе бу закон чыкканчы машина алып калган иде.

    Гадәттә , Газ-51 нең двигателе бер генә сезонга чыдый . Машина даими эшләсен  өчен запас узеллар булдырырга кирәк. РТС ның обменный пунктына ремонтка двигательашу коробкасы , кардон , алгы һәм арткы күперләрне  тапшыра алдык.

   Миннәхмәт озак эшләмәде. Аның урынына Сафиуллин Шарифулланы алдым. Шарифулла озак һәм әйбәт эшләде. Машинадан нәтиҗәле файдалану өчен шоферга  кызыксындыру чарасын куллана башладым. Машина аена 19 көн эшкә  чыгарга тиеш. Әгәр дә 19 көн рейска чыкса , шоферга хезмәт хакы 15 % өстәп түләнә. Нәтиҗәсе  уңай булды , шофер 19 көн рейска  чыгу белән кызыксынды.

   Машина бар , эшләп тора , ә гараж юк. 1970 елның җәендә гараж да эшләп куйдык .Хезмәт буенча уку программасында 8 класс  укучыларын көпчәкле тракторга  йөртү каралган. 1982 елның  җәендә бөтенләө ватылып беткәнче дип колхоз Т-25 тракторы бирде. Кабина пыяласы ватык , бортовойлар ватык. Черметта эшләүче Кашаф белән сөйләшеп  колхозлар китереп ташлаган әйберләрне метал ватыкларына алмаштырып алдык. Аларны хезмәт укытучысы Исмагилов Мансур сүтеп алып кайтты тракторга ремонтлады. Шулай итеп бу трактор шактый мәшәкать аша кулга төште. Шуның өчен тракторны күз карасы кебек сакларга тырыштык. Тактадан гына булса да , аңа гараж ясап куйдык. 1987 елда колхоз ДТ-75  тракторы бирде. Трактор капиталь  ремонттан кайткан гына иде. Калган эшләрен мансур көн дә колхозга барып-барып  рәтләп бетерде. Яңадан бу тракторга гараж эшләп куйдык. Хезмәтне укыту программасы нигезендә мәктәптә көпчәкле  һәм  чылбырлы трактордан тыш  тагылма кораллар да булырга тиеш. Колхоз идарәсе аларын да бирергә булды. Тагылма кораллар тимердән , аларны ачык һавада  сакласаң да була. Чәчкечнең , культиваторның берәр җирен сүтеп алып китүләре бар . Шуның өчен тагылма коралларга махсус урын ясарга булдык. Лубяннан агачын ташып , авыл пилорамында ярып  анысын да төзедек. Ләкин анда куярлык техника ала алмадык. Бу сарай шулай да буш тормады. Язгы-көзге пычракларда спортзал итеп файдалана башладык. Ярап торды.

   Мәктәпнең нормаль эшләвендә техник хезмәткәрләрнең роле зур . Бер караганда аларның хезмәте күзгә күренми кебек , әмма чынлыкта алай түгел . Техник хезмәткәрләргә килгәндә алардан мәктәпнең бәхете булды дип саныйм мин. Аларның барысы турында  язып тормастан Минһаҗева Сәгыйдабану хакында искә аласым килә. 1957 елда мин кайтканда ул мәктәптә  җыештыручы булып эшли иде инде. Айлык хезмәт хакы 18 сум , 1960 елдан 27 сум булды. Сәгыйдәбану чисталыгы , һәр эшне җиренә җиткереп эшләве белән аерылып торды. Нәрсә генә эшләсә дә , үз эше итеп карады, анда бервакытта да эшкә , мәктәп милкенә казенный караш булмады. Аз сүзле  , тыйнак холкы белән ул укучыларга да уңай йогынты ясады.

    Шакиров Хаҗип  1968 елның 1 октябреннән  кочегар булып эшли башлады һәм 20 елга якын бернинди авариясез эшләде. Котельный , җылыту системасы хакында минем бер хәсрәтем дә булмады.

    1981 елда урта мәктәпне  тәмамлап Халитова Гөлсәвия белән Борһанова Минзилә эшкә алуны сарап килделәр. Башта аптырап калдым , эшкә ваемсыз  карамагайлары дип шикләндем . Халимова Саймә  “ Мин аларны беләм , курыкма , бик тырыш , чиста кызлар алар”,- диде. Саймәнең киңәшен тоттым һәм кызлар нәкъ ул әйткәнчә булып чыктылар да. Хисамиева Суфыя һәм аның эше турында да фәкать мактау сүзләре генә  әйтергә мөмкин. Гөлсәвия , Минзилә, Суфыя  әле бүген дә мәктәптә  җыештыручы булып эшлиләр.

60 нчы еллар башында Партия Үзәк Комитеты һәр яшь кешегә урта белем бирү максатын куйды. Эшче яшьләр өчен кичке мәктәпләр оештырыла башлады. Безнең мәктәптә дә 1962 елдан алып кичке  класслар эшли башлады, 1966 елга кадәр ул Мәчкәрә  мәктәбенеке булды , без башлангыч кына бит. Ә 1966-67 уку елыннан башлап , бездә сигезьеллык мәктәп оешкач , кичке класслар үзебезнеке булды. Кечке классларда укулар соңгы елларга кадәр дәвам итте. . Анда бик күп яшьләребез укып , урта белем турында аттестат алып чыктылар. Зигангараев Котдус, Самигуллин Васил , Саматова Нурзидә , Гараева Флера , Халимова Саймә , Закирова Равилә . Гатауллин маулит һ.б. бик күпләр кичке мәктәптә белем алдылар.

    Кичке мәктәпне укыту бик җиңел түгел . Укучы көне буе эшләп кичен укырга килә. Дәресе хәзерләмәгән , йокымсырый . Мондый шартларда эшләү укытучыдан зур түземлек һәм сәламәтлек сорый , ул да бит икенче сменасын укыта  Көндезге  мәктәп  методикасы белән  дә эшләп булмый , укытучы төрле методлар кулланып эшләргә тиеш була.

    Кичке мәктәптә уку үзе бер геройлык булса , укыту да геройлык эше. Кичке мәктәптә  Нигматуллин Хакимулла , Абдуллин Мәхмүт , Сабирзянов Фатхрахман, Мөтигуллин Галимулла , Заһидуллина Гөлфания , Гараева Сәлимә , Нигматуллина Әлфияләр  укыттылар.

   Укытучылар үзләренең төп вазифаларыннан тыш бик зур  җәмәгать эше дә алып бардылар. Авыл  унөйлекләргә бүленгән . Һәр  унөйлеккә  агитатор итеп укытучы  билгеләнгән фермада  агитгруппа эшли, аны аермачык укытучы җитәкли. Алар терлекчеләр арасында агитатор , “ терлекче “ стена газетасын да алар чыгара. Язгы чәчү чорында һәр агрегатка һәм урып- җыю чорында һәр комбайнга агитатор итеп укытучылар билгеләнә . Алар һәр көнне үз агрегатлары янында булалар, көндәлек эш нәтиҗәләре белән таныштыралар. Сайлауларның төп авырлыгы укытучылар җилкәсендә икәнен әйтеп тормыйм инде . Авылда “ Белем”  җәмгыяте эшли. Аның иң актив членнары укытучылар. Лекторлар группасы тарафыннан халык алдында елына 120-130 лекция һәм доклад укыла иде. Бу уртача өч көнгә бер дигән сүз. Иң актив лекторлар  Мөтигуллин Галимулла , Заһидуллина Гөлфәния , Абдуллин Мәхмүт , Нигматуллина Әлфияләр һ.б. иде. Мин үзем дә елына 10-12 мәртәбә төрле темаларга чыгыш ясый идем.Болардан тыш еш кына телдән журнал чыгару , сорау – җавап кичәләре , китап укучылар конференцияләре тематик кичәләр  үтә иде авыл клубында. Бу чараларда иң актив катнашучылар укытучылар булды.

   Мин үзем дә коммунист , мәктәп директоры буларак, күп кенә җәмагатъ эшләре алып барырга туры килде . Тоташ 25 ел башлангыч партия оешмасын җитәкләдем 1957 елның 25 октябрендә “ Электро “ колхозының башлангыч партия оешмасын Мирзагаянов Баридан кабул итеп алдым . 1961 елдан колхоз “ Татарстан” га кушылды һәм мин икенче бригада партия оешмасы секретаре булып калдым . 1979 елның июль  башында “ Татарстан”нан “ Үрнәк” колхоза аерылып чыкты һәм мин “ Үрнәк” колхозы башлангыч партия оешмасы секретаре булдым . 1982 елның 25 октябрендә секретарь  вазифасын Насиров Нурисламга тапшырдым . Ул  моннан бүленеп 1972 елның ноябренән 1973 елның августына кадәр “ Татарстан” колхозының партком секретаре булып алдым. 1966 елда Ибраһимов Габделхак абыйдан 5 класс- комплектлы башлангыч мәктәпне кабул итеп алган идем , 1990 елда урта  мәктәпне тапшырдым. Мин эшләгән чорда мәктәп башта сигезьеллыкка әверелде, аннан урта мәктәп булды . Мәктәптә җитәкче булып эшли башлаганга да 30 ел вакыт үтте. Мин үзем 1989 елның августынан эштән китәрмен дигән идем. Аңарчы мәктәпне яңа уку елына хәзерләрмен дә , яңа директорга тапшырып, үзем тынычлап пенсиягә китәргә иде исәп . Бу хакта РОНО да да әйтеп куйган идем . Эш мин уйлаганча барып чыкмады.  Урыныңа куярдай кеше юк , - дип, мине эштән азат итмәделәр . Сәламәтлек какшый бара , кан басымы күтәрелә , врачлар эштән китәргә киңәш итәләр . Эштән туктамаганда очракта , инсульт. инфаркт вәгьдә итәләр . Һәм мин 1990 елның 7 февраленнән мәктәпне вакытлыча Галимов Фаизгә тапшырдым. Фаизнең яңадан директор булып эшлисе килмәде. Бер баскан тырмага кабат басасы килми , диләр бит. 1990 елның августында мәктәпне Яңа Сәрдек егете Мустафин Фидаилгә тапшырдым.

    Мин Совет власте чорында туып үскән . Пионер һәм комсомол оешмаларында тәрбияләнгән , КПСС сафларында эшләп чыныккан кеше. Совет власте мине бушлай укытты , югары белем алырга шартлар тудырды . Мин ул чорда туләүсез медицина ярдәменнән файдаландым , авырып   киткән бушлай  дәваладылар. Әгәр дә  тормышымда һәм  хезмәтемдә нәрсәгә дә ирешкәнмен икән , мин үземне Совет властена һәм  Партиягә бурычлы дип саныйм . Безнең буын кешеләрне законнарны үтәүчән , тапшырылган эшкә җаваплы карау рухында тәрбияләнгән . МИн үземнең эшчәнлегемдә гомерем буе шушы принциплардан чыгып эш иттем. Мәктәпкә укытучыларны директор үзе сайлап алмый . Һәр мәктәпкә укытучыларны РОНО билгели. Директор буларак , үземнең бурычымны шушы укытучылардан бердәм , дус , эшлекле коллектив туплауда күрдем . Һәрдаим коллективта дусханә , эшлекле атмосфера булдырырга тырыштым . Барлык укытучыларга да тигез нагрузка һәм бердәй эш шартлары булдырырга тырыштым . Ялагайлыкны бервакытта да кабул итмәдем ,андый очраклар булмаса да. Кем ул ялагай ? Ялагай ул урта  кул эшче Эш  белән ул үзен күрсәтә алмый , шуны ялагайлык белән  компенсировать  итәргә тели һәм коллективта законлы ризасызлык уята.

   Хуҗалык эшләре директорының  күп вакытын ала. Безнең мәктәптә бөтен төзелешнең хуҗалык  исәбендә алып  барылуы да  директордан күп вакыт сорады. Партоешма секретаре эше дә , мине  бик еш мәктәптән аера иде. Шулай булуга карамастан , мин дәрес калдырмаска тырыша идем . Дәрес калдырсам укучыларның хакы минем өстә калган кебек тоела иде.

    Ике параграфны берләштереп үтмәдем , үтмәгән дәресне җурналга язып куймадым. Бервакытта да андый авантюрага бармадым.

   1945 елда  7  классны тәмамладым. Шул ук вакытта ул укытучы булырга дигән карар миндә туган иде. Мин укытучы булдым , һәм бөтен гомеремне шуңа багышладым . Һәм һич кенә дә үкенмим дә. Бүген дә дәрес биргән вакытларымны , укучыларымның күзләрен тутырып миңа карап торуларын , игътибар белән тыңлап утыруларын күз алдыма китерәм һәм  укучыларымны сагынып яшим. Шушы хезмәтләрем өчен РСФСР Мәгариф министрлыгының 130 номерлы приказы нигезендә 1986 елның 18 августында “ Халык мәгарифе отличнигы “ значогы белән бүләкләндем.

    Балаларыбызның икесе укытучы  профессиясен сайлады . Кызыбыз Наилә  башта Арча  педучилищесын, аннан Казан пединститутының тарих факультетын тәмамлады. Бүгенге көндә кукмарада реабилитация үзәгендә  тәрбияче булып эшли. Улыбыз Равил Чебоксар пединститутының худ.- графика факультетын тәмамлап , туган мәктәбебездә укытты. Ул үз эшен яратып башкарды , күпкырлы сәләткә ия иде , “ Әйдәп баручы укытучы “ дәрәҗәсенә ия булды. Кызганычка каршы , мәрхәмәтсез үлем аны безнең арабыздан алып китте. Равилнең вафаты безнең семья, мәктәп өчен дә кайтарып ала алмаслык зур югалту булды.

    Минем династиям мәктәптә мин башлаган эшне дәвам итә . Киленнәрем Әлфия , Саймә, Рауза әле бүгенге көндә укытучылар булып эшлиләр.                         

